
Ka qenë i butë dhe falës. Nuk është hidhëruar 
kurrë, pos për hir Allahut të Lartësuar. Ka 
qenë modest ndaj besimtarëve, i devotshëm 
ndaj Allahut të Plotmadhërishëm dhe, i 
vendosur në misionin e tij. Ka qenë i 
paluhatshëm në sjelljet e tij fisnike prej lindjes 
deri në vdekje. Assesi nuk ka ndryshuar apo 
korrigjuar. Lidhur me këtë Allahu i Lartësuar 
flet në këtë ajet:
"Thuaj (O Muhammed): "Asnjë shpërblim 
nuk ju kërkoj për të (për Kur'anin) dhe unë 
nuk jam nga Mutekel-lifunët (ata që shtiren 
dhe trillojnë gjëra të paqena)." 

(Sad: 86).
Ai i cili paraqitet dhe dëshiron të tregohet se 
është dikush, po në realitet nuk është, me të 
vërtet nuk mund të mbetet i tillë gjatë jetës së 
tij. Kurse të Dërguarin, alejhi selam, e kanë 
stolisur të gjitha cilësitë e bukura, që nuk i 
janë mundësuar askujt tjetër përveç atyre që i 
ka ruajtur Allahu i Plotfuqishëm.  Cilësitë e 
përgjithshme të personalitetit të tij gjithsesi 
janë argument që dëshmojnë pejgamberinë e 
tij. Ta përkujtojmë vetëm rastin e Hatixhes, 
Allahu qoftë i kënaqur prej saj, e cila e ka 
njohur mirë sinqeritetin dhe besnikërinë e të 
Dërguarit, alejhi selam, kur e pat njoftuar ai se 
po i shpallej Shpallja, duke i thënë: "Unë 
frikësohem për veten time", kurse ajo i është 
kthyer: "Jo, për Zotin, kurrsesi. Allahu nuk të 
turpëron dhe nuk të braktis ty asnjëherë, sepse 
ti i viziton të afërmit, i ndihmon bonjakët dhe 
ata që nuk janë të aftë, u jep të varfërve, je 
mikpritës dhe po u ndihmon atyre të cilët e 
mbrojnë të vërtetën." 
Rasti i njëjtë është edhe me Herakleun, 
mbretin e bizantinëve me rastin kur i 
Dërguari, alejhi selam, ia pat dërguar një 
mesazh, me anë të cilit e thërriste në Islam. 
Kurse Herakleu kishte kërkuar njërin nga 
arabët, të cilët atëherë gjendeshin në 
mbretërinë e tij. Asokohe Ebu Sufjani, bashkë 
me disa kurejshitë të tjerë, ishte në kalim e 
sipër për në Sham. Herakleu e ftoi në pallatin e 
tij, ndërsa rreth tij ishin njerëzit më autoritativ 
të mbretërisë së tij. Thirri përkthyesin, pastaj 
filloi të pyes për të Dërguarin, alejhi selam. 

Pasi që i dëgjon përgjigjet, ai nxjerr  përfu-
ndim se ajo që dëgjoi ishte argumenti i qartë 
dhe i mjaftueshëm se Muhamedi, alejhi 
selam, ishte Pejgamber. Për shkak të rëndësisë 
së madhe të kësaj bisede, e cila është zhvilluar 
midis Herakleut dhe Ebu Sufjanit, ne do ta 
citojmë këtu në tërësi, ashtu siç e transmeton 
Buhariu, Allahu qoftë i kënaqur prej tij, në 
Sahihun e vet, te i cili gjejmë shumë mësime: 
"Na ka treguar Ebu-l-Jeman El-Hakem b. 
Nafiu, duke transmetuar nga Shu'ajbi, ky nga 
Zuhriu, ky nga Ubejdullah b. 'Abdull-llah b. 
Utbe b. Harbi b. Mea'udi, këtij i ka thënë 
'Abdull-llah b. 'Abbasi, se e ka njoftuar Ebu 
Sufjani, se Herakleu e kishte ftuar në 
rezidencën e tij së bashku me disa kurejshitë, 
që kishin ardhur në Sham për tregti, gjatë 
periudhës së Marrëveshjes Paqësore të 
Hudejbijes, dhe vajtëm në Ilija' ku gjendej ai 
së bashku me njerëzit më autoritativ të 
Bizantit.

